
Snuðnotkun og fingursog geta haft áhrif á málþroska og framburð barna en mikil notkun snuðs 

yfir langan tíma getur komið í veg fyrir að börn myndi málhljóð á réttan hátt, hindrar börn í að 

þau tali og hefur jafnvel áhrif á talfæri þeirra. 

 
Kostir og gallar snuðnotkunar 

Snuði fylgja ýmsir kostir og gallar. Kostir þess geta verið að róa og sefa ungabörn og að hjálpa til 

við samhæfingu sogs, kyngingar og öndunar. Gallar geta verið meðal annars að börn verða háð 
því að hafa snuðið upp í sér og gráta ef þau missa það úr munninum í svefni. Snuðnotkun eykur 

einnig líkur á miðeyrnabólgu og hefur áhrif á talfæri, kyngingu og málþroska. 

 
Áhrif á talfæri 

Sog snuðs eða fingurs hefur áhrif á þroska og vöxt andlitsbeina, kjálka og tanna vegna þrýstings 

sem sogið veldur. Það getur valdið opnu biti milli framtanna (snuddubiti) sem sést þegar börn 

bíta saman tönnunum og bil hefur myndast á milli framtanna. Snuð eða fingur í munni hefur líka 
áhrif á tungustöðu og kemur í veg fyrir að tungan nái upp að tannbergi og gómi til að hvíla þar í 

réttri hvíldarstöðu. Tunga, tennur og varir gegna mikilvægu hlutverki við myndun málhljóða og 

er góð hreyfifærni tungu og vara mikilvægur þáttur í að börn tali skýrt. Snuðnotkun getur 
seinkað tileinkun málhljóða þar sem börn ná ekki að æfa hljóðin með munninum á eðlilegan 

hátt. 

 
Óeðlileg kinging 

Snuð eða fingur í munni hefur áhrif á kyngingu en við eðlilega kyngingu þarf tungan að límast 

upp við góminn til að mynda innri þrýsting sem auðveldar mat eða munnvatni að fara rétta leið 

niður í maga. Ef tungan nær ekki að framkvæma þessa hreyfingu vegna þess að snuð eða fingur 
er fyrirstaða, færist tungan fram að tönnunum og jafnvel út fyrir tennurnar og myndar þar 

þrýsting svo maturinn eða munnvatnið fari rétt leið í átt að koki. Þessi óeðlilega hreyfing 

tungunnar kallast tunguþrýstingur og getur valdið og viðhaldið opnu biti (snuddubiti). 
 

Áhrif á málþroska 

Ef börn eru með snuð eða fingur í munninum stóran hluta dagsins getur það haft áhrif á 
máltjáningu þeirra. Þau tala þar af leiðandi minna, taka síður þátt í samræðum vegna þess að 

þau eru með snuð eða fingur í munninum og fá þar að leiðandi færri tækifæri til að æfa sig að 

mynda ný orð og setningar. 

 
Hvað geta foreldrar gert? 

Það getur verið krefjandi að venja barn af snuði eða að sjúga fingur, sérstaklega ef það hefur 

notað snuð í langan tíma eða tengir það við öryggi. Mælt er með að minnka notkun snuðs hjá 
börnum fyrr en seinna. Fyrstu 6 mánuði barnsins ætti snuð eingöngu að vera notað til að sefa 

barnið, fram að 12 mánaða aldri ætti snuð eingöngu að vera notað fyrir svefn og mælt er með að 

notkun snuðs vari ekki lengur en til 12 mánaða aldurs og alls ekki lengur en til 2- 3 ára aldurs. 
Eftir 12 mánaða aldur telst notkun snuðs sem ávani. 

Takmarkaðu notkun við ákveðnar aðstæður 

Mælt er með að takmarka notkun við svefntíma og fjarlægja snuð eða fingur úr munni þegar börn 

eru sofnuð. Fækkið snuðum niður í eitt ef mörg hafa verið aðgengileg. Einnig er hægt að leyfa 
barninu að velja sér aðra hluti sem veita öryggistilfinningu eins og bangsa eða teppi, knús eða 

róandi tónlist. 

 
Samræmi í notkun 

Verið samkvæm í því hvenær snuð er leyft. Ef börnin óska eftir snuði eða eru gjörn á að sjúga 

fingur um miðjan dag er hægt að hafa eitthvað annað tiltækt sem má setja í munninn eins og 
nagdót. Mikilvægt er að viðurkenna tilfinningar barnsins þegar það saknar snuðsins og veita 

öryggistilfinningu með góðu faðmlagi. 

 

Jákvæð upplifun að kveðja snuðið 
Ræðið við barnið um að bráðum hætti það með snuð og gerið það að jákvæðri upplifun. Það 

getur einnig verið hentugt að snúa dæminu við og setja athyglina á að snuðið sé fyrir lítil börn en 

barnið sé að stækka og brátt verði snuðið tilbúið að kveðja það. Hentugt er að nota dagatal og 
finna dagsetningu en þá getur barnið fylgst með sjónrænt eftir því sem dagarnir líða og hvenær 

snuðið þurfi að kveðja. Ákveðið hvað eigi að gera við snuðið og svo þegar dagurinn rennur upp 

er mikilvægt að gera ekki meira úr honum en öðrum dögum annað en það sem búið var að 
ákveða að gera við snuðið. Hægt er að veita umbun eða hrós fyrir þá daga sem snuðinu er sleppt 

í ákveðinn tíma og skrá „snuðlausa daga“ inn á dagatalið. 

 

Tímabundið ástand 
Flest börn er hægt að venja af snuði á örfáum dögum upp í eina til tvær vikur. Þetta gæti verið 

krefjandi stund, en hún mun líða hjá. Þið eruð að taka mikilvægt skref fyrir barnið ykkar. 

 
 

Með kveðju frá talmeinafræðingum Skólaþjónustu Árborgar 

 
 

nánari upplýsingar er að finna á: 

https://www.talmein.is/2018/11/12/2410/ 

https://www.facebook.com/maturogmunnur 
https://www.instagram.com/maturogmunnur 

https://www.svefnradgjof.is/post/snu%C3%B0-og-a%C3%B0rir-huggarar 

https://www.tannsi.is/fraedsluefni/foreldrar/tanntaka-og-tannhirda-barna 

